
Izaera eta irudia 
Izaera eta irudia beti berak 

(edo beti aldean), esan ohi da. Gu-
re artean, ordea, oso erraz sinesten 
dute batzuek Urlia edo Sandia 
errotik «aldatu» direla ; eta «ezker 
muturretik eskuin muturrera» pasa 
direla. Nik nekez. 

Lehendabizi fedea izaten da. 
Gero datoz profetak. Ez fedea tru-
katzeko; lehenagotik hautatuta ze-
goen fedea hobeki funtsatzeko bai-
zik. Ideiak alda daitezke, horretara; 
adimenaren jazkera aldatzeko. Bai-
na oinarrizko hautaketak ez. Nire 
uste apalean, barka. 

Politikari buruzko teoriak alda 
daitezke gehienez, aldez aurretika-
ko jokabideen oinarriak sendotze-
ko. Ez besterik. Euskal «ezkerre-
an» topatzen ditugun 
«konbertsioak» honela azal daitez-
ke, eta ez bestela. 

Ideologia orokorren krisi bete-
an, are garbikiago agertzen da hau. 
Ikuspegi orokortzaileak, «globa-
lak», oso aisa onartzen dituzte es-
tatalistek oro. Putinek eta Chiracek 
ez dute batere arazorik beren egite-
koetan batera etortzeko. 

Ez da harritzekoa, horretara, 
marxista globalizatzaileak oso aisa 
jarrera estatalisten alde lerratzera. 
Ez baita gaurko kontua. Hamaika 
autorek azpimarratu dute hau. Es-
tatolatrak, bat. 

Politika hautua («politika» 
hautua batez ere, kakotxekin) alda-
tu egin daiteke. Nazio-hautua, be-
rriz, ez da aldatzen. Are gutxiago 
globalizazioaren garai honetan. 
Naziotasuna ez baita «buruz» eta 
«gogoetaren ondorioz» aldatzen. 

Nazio-hautua disimulatu egiten 
da arrazoinketen atzetik. Jantzi, 
mozorrotu. Ez besterik. 

Ermu-ko Foruko «ezkertarrek» 
badakite. Funtsean ados dira Azna-
rrekin. Beren aldez aurretikako 
hautua España baita, «Una eta 
Grande». Jakea aldatu ote ? Balite-
ke. Baina hezur mamiak ez. 


